
Shri Vicharadipakah

શ્રીવિચારદીપકઃ

(શ્રીમત્પરમહંસસ્વામિબ્રહ્માનન્દવિરચિતઃ)
શ્રીરમાપતયે નમઃ ।
॥ મઙ્ગલં ॥

ફણીન્દ્રભોગામલતલ્પશાયિને
દુરન્તદુર્જ્ઞેયવિચિત્રમાયિને ।

સમસ્તસત્ત્વૈકહૃદબ્જયાયિને
નમોઽસ્તુ મેશાય વિમોક્ષદાયિને॥ ૧॥

સ્વચ્છાસ્ત્રતૈલશ્ચ વિરાગવર્તિક  -
શ્ચેતઃ સુપાત્રશ્ચ ગુરૂક્તિપાવકઃ ।

નિર્વાતહૃદ્ગેહગતઃ પ્રકાશયેત્
સર્વેપ્સિતં વસ્તુવિચારદીપકઃ॥ ૨॥

કલૌ હિ યોગો ન જપસ્તપો વ્રતં
ન ચાપિ યાગો ન સુરાર્ચનં તથા ।

પ્રયાતિ સિદ્ધિં  દુરિતપ્રભાવત-
સ્તતો વિચારૈકપરાયણો ભવેત્॥ ૩॥

આહારનિદ્રાદિ સમં શરીરિષુ
વૈશેષ્યમેકં હિ નરે વિચારણમ્ ।

તેનોજ્ઝિતઃ પક્ષિપશૂપમઃ સ્મૃત-
સ્તસ્માદ્વિચારૈકપરાયણો ભવેત્॥ ૪॥

વિચારહીનસ્ય વનેઽપિ બન્ધનં
ભવેદવશ્યં ભરતાદિવદ્યતઃ ।

ગૃહેઽપિ મુક્તો જનકાદિવદ્ભવે-
ત્તતો વિચારૈકપરાયણો ભવેત્॥ ૫॥

પઠન્તુ શાસ્ત્રાણિ યજન્તુ વાધ્વરૈ-
રટન્તુ તીર્થાનિ તપન્તુ તાપકૈઃ ।

વિદન્તિ નાત્માનમૃતે વિચારણં
તતો વિચારૈકપરાયણો ભવેત્॥ ૬॥

તસ્ય ખરૂપં તુ સમાસતઃ સ્ફુટં
શાસ્ત્રાન્તરાદત્ર વિકૃષ્ય યત્નતઃ ।

સન્દર્શ્યતે શિષ્યગુરુપ્રસઙ્ગતો
યુક્ત્યા કયાપીહ હિ બોધ્યતે વુધૈઃ॥ ૭॥

દૃષ્ટ્વા જરાજન્મવિપત્તિસઙ્કુલં
સર્વ જગચ્ચાંવુતરઙ્ગભઙ્ગુરમ્   ।

ભીતઃ સમાગમ્ય જનોજ્ઝિતં સ્થલં
કશ્ચિન્મુમુક્ષુઃ સમચિન્તયત્ત્વિદમ્॥ ૮॥

અહો વિચિત્રાઃ ખલુ મોહશક્તયઃ
પ્રચોદિતો યાભિરહં નિરન્તરમ્ ।

જનુર્જરાદુઃખનિપીડિતોઽપિ નો
કદાપિ પશ્યામિ હિતં યદાત્મનઃ॥ ૯॥

બાલ્યં મયા કેલિકલાકલાપકૈ-
ર્નીતં ચ નારીનિરતેન યૌવનમ્ ।

વૃદ્ધોઽધુના કિં  નુ કરોમિ સાધનં
મુક્તેર્વૃથા મે ખલુ જીવિતં ગતમ્॥ ૧૦॥

નિદ્રાવ્યવાયાશનતત્પરોઽભવં
નિત્યં વિવેકાપગતો યથા પશુઃ ।

નાત્માનમન્તઃસ્થમપિ વ્યલોકયં
સર્વં વૃથા મે ખલુ જીવિતં ગતમ્॥ ૧૧॥

ભવાપહો નૈવ સતાં સમાગમઃ
કૃતઃ શ્રુતા નાપિ કથાઘહારિણી ।

હરેર્ન તીર્થાનિ ગતાનિ વૈ મયા
વૃથાખિલં મે ખલુ જીવિતં ગતમ્॥ ૧૨॥

ચતુર્ભુજશ્ચક્રગદાયુધઃ પ્રભુ-
ર્નિરઞ્જનઃ   સર્વભવાર્તિભઞ્જનઃ   ।

સ્મૃતઃ કદાપીહ મયા ન માધવો
વૃથાખિલં મે ખલુ જીવિતં ગતમ્॥ ૧૩॥

ઇહાઙ્ગનાતાતસુતાદિબાન્ધવૈઃ
સમાગમોઽયં મમ કિન્નિબન્ધનઃ ।

સદાઽચલો વાંવુતરઙ્ગચઞ્ચલો
હિતાવહો મે કિમુતાહિતાવહઃ॥ ૧૪॥

ઇમે ચ દારાત્મજસેવકાદયઃ
સમાશ્રિતા મામથ કર્મ વા નિજમ્ ।

ગતિસ્તથૈષાં નનુ કા ભવિષ્યતિ
મયિ પ્રયાતે પરલોકમન્તતઃ॥ ૧૫॥

પાપૈરનેકૈસ્તુ યદર્થમાદરા-
દ્વિત્તં સમાનીય કરોમ્યહં વ્યયમ્ ।

તે બાન્ધવા વૈ મમ દુઃખભાગિનઃ
કિંવા   ભવિષ્યન્તિ ગતસ્ય રૌરવમ્॥ ૧૬॥

સાયં સમેત્યૈકતરું વિહઙ્ગમાઃ
પ્રાતઃ પ્રયાન્તીહ દિશં નિજાં નિજામ્ ।

ત્યક્ત્વા યથાન્યોન્યમગં ચ તં તથા
સર્વે સમાયાન્તિ ચ યાન્તિ બાન્ધવાઃ॥ ૧૭॥

યથા કપોતોઽન્નકણાભિવાઞ્છયા
શિચં વિશન્નેતિ દુરન્તબન્ધનમ્ ।

કુટુમ્બજાલે વિષયાશયાવિશં
તથા વિમુચ્યેય કથં જગત્પતે॥ ૧૮॥

ઇયં ચ મુક્તાલિલસત્પયોધરા
કણન્મણિવ્રાતનિતમ્બમણ્ડલા ।

વિભાતિ રમ્યા લલનાઽવિચારતો
વિચારદૃષ્ટ્યા તુ કુમાંસપુત્રિકા॥ ૧૯॥

એષા તુ બદ્ધ્વાલકદામભિર્દૃઢં
કૃષ્ટ્વા ચ હાવાઞ્ચિતલોલવીક્ષણૈઃ ।

મામઙ્ગના  નર્તયતીહ સન્તતં
નાદ્યાપિ લજ્જે કપિતુલ્યતાં ગતઃ॥ ૨૦॥

સૂનુર્મયાયં પરિપૂજ્ય દેવતા
લબ્ધઃ પ્રયત્નેન ચ વર્દ્ધિતોઽધુના   ।

મામેવ મૂઢઃ પરિશિક્ષિતઃ સ્ત્રિયા
દ્વેષ્ટીત્યહો ભાગ્યવિપર્યયો હિ મે॥ ૨૧॥

અનેકયત્નૈઃ સમુપાર્જ્ય સર્વતઃ
સદાપ્તિરક્ષાક્ષતિદુઃખદં ધનમ્ ।

વ્યયં કુકાર્યેષુ કરોમ્યહો પદં
સ્વકં સ્વકીયેન કરેણ હન્યતે॥ ૨૨॥

જલે સ્થલે યોઽપિ ચ શૈલમસ્તકે
સદૈવ પુષ્ણાતિ જગચ્ચરાચરમ્ ।

સ મેઽશનં દાસ્યતિ વિશ્વપાલકો
ન કિં  કિમર્થં તુ ગતોઽસ્મિ દીનતામ્॥ ૨૩॥

લબ્ધ્વાપિ દેવેપ્સિતમાનુષં વપુ-
ર્નીતં સમસ્તં ગૃહકૃત્યકલ્પનૈઃ ।

ચિન્તામણિં  હસ્તગતં વિહાય વૈ
ક્રીતં મયા કાચદલં કુબુદ્ધિના॥ ૨૪॥

ઇદં સદાઽભ્યઙ્ગસુતૈલવાસિતં
વરાઙ્ગનાલિઙ્ગનલાલિતં   મુહુઃ  ।

હિતાન્નપાનૌષધિવર્ધિતં   વપુઃ
કૃતઘ્નમન્તે ન સમં મયૈષ્યતિ॥ ૨૫॥

મલીમસેઽનાત્મનિ નાશશાલિનિ
શુચિત્વમાત્મત્વમવૈમિ નિત્યતામ્ ।

અનાદ્યવિદ્યાતિમિરાવૃતેક્ષણઃ
કિમઞ્જનં તસ્ય ભવેન્નિવર્તકમ્॥ ૨૬॥

ક્ષણં ક્ષણં દીપશિખોપમાં દધત્
સરન્ધ્રકુમ્ભાસ્રવદંવુસન્નિભમ્ ।

પ્રયાત્યશેષં તુ મમાયુરુત્તમં
ન સેક્ષણોઽપીહ વિલોકયામ્યહો॥ ૨૭॥

ગતા મદીયાઃ પિતરો યમાલયં

પ્રયાન્તિ ચાન્યેપિ દિનન્દિનં પ્રતિ ।
અહં તુ પશ્યન્નપિ તાનહો શઠ-

સ્તથાપિ મન્યે સ્થિતિમાત્મનો ધ્રુવામ્॥ ૨૮॥
એતે ચ જિહ્વેક્ષણનાસિકાદય-

શ્ચૌરાસ્તુ શશ્વન્મમ દેહવાસિનઃ ।
લુમ્પન્તિ સર્વાત્મધનં પ્રમાથિનો

નાદ્યાપ્યવેક્ષે મમ પશ્યતાજ્ઞતામ્॥ ૨૯॥
પતઙ્ગમીનેભમૃગાલયો  લયં

પ્રયાન્તિ પઞ્ચેન્દ્રિયપઞ્ચગોચરૈઃ ।
મયા તુ તત્પઞ્ચકમેવ સેવ્યતે

ગતિર્ન જાને મમ કા ભવિષ્યતિ॥ ૩૦॥
યથાઽહિતુણ્ડે પતિતોઽપિ મેડકઃ

સમીહતેઽત્તું મશકાનચેતનઃ ।
તથાન્તકાસ્યાન્તરિતઃ સમન્તત-

સ્તથાપિ કાઙ્ક્ષે વિષયાનહો જડઃ॥ ૩૧॥
સિતં શિરઃ સમ્પતિતા રદાવલી

મુખં વલિવ્રાતવૃતં ચ ચક્ષુષી ।
ગતપ્રભે મે શિથિલાયતે વપુ-

સ્તથાપિ ચેતો યુવતિં  સ્મરત્યહો॥ ૩૨॥
અધઃશિરસ્કેન દુરન્તસઙ્કટે

મયા યદમ્બાજઠરે વિનિશ્ચિતમ્ ।
સ્મરામિ નાદ્યાપિ તદુદ્ધતાશયો

મુરારિમાયા હિ કિલાતિદુસ્તરા॥ ૩૩॥
કરોમિ દુષ્કર્મ સદા પ્રયત્નતઃ

ફલં તુ વાઞ્છામિ સુખં સુકર્મણઃ ।
કરઞ્જમારોપ્ય તુ કેન ભુજ્યતે

ફલં રસાલસ્ય બતેયમજ્ઞતા॥ ૩૪॥
કોઽહં કથં કેન કુતઃ સમુદ્ગતો

યાસ્યામિ ચેતઃ ક્વ શરીરસઙ્ક્ષયે ।
કિં  મેસ્તિ ચેહાગમને પ્રયોજનં

વાસોઽત્ર મે સ્યાત્કતિ વાસરાણિ વા॥ ૩૫॥
ઇત્થં સુધીઃ શુદ્ધધિયા નિરન્તરઙ્ગ

સઞ્ચિન્તયન્નપ્યગમન્ન નિશ્ચયમ્ ।
ખિન્નાન્તરઙ્ગસ્તુ  તતઃ સમિત્કરો

ગત્વાભ્યુવાચાત્મવિદાંવરં ગુરુમ્॥ ૩૬॥
શિષ્ય ઉવાચ ।
ભવાર્ણવે જન્મજરાતિમિઙ્ગિલે

તૃષાઽનલે મોહવિવર્તસઙ્કુલે ।
નિમજ્જતો મે કિમુ તારકં દૃઢં

વદાર્તબન્ધો મયિ ચેદનુગ્રહઃ॥ ૩૭॥
ગુરુરુવાચ ।
સંસારદુષ્પારમહોદધૌ નૃણાં

તુમ્બીવદેવોર્ધ્વમધશ્ચ મજ્જતામ્ ।
ગોવિન્દપાદામ્બુરુહૈકચિન્તનં

પોતં વદન્તીહ દૃઢં વિપશ્ચિતઃ॥ ૩૮॥
શિષ્ય ઉવાચ ।
ઇહૈવ સન્ત્યજ્ય ગૃહં સબાન્ધવં

ધનં શરીરં ચ ગતસ્ય દેહિનઃ ।
ભવેદમુત્રાસ્ય સહાયકસ્તુ કઃ

સુહૃદ્વદેતદ્વદ વેદવિદ્વિભો॥ ૩૯॥
ગુરુરુવાચ ।
વધૂર્જનિત્રી જનકઃ સહોદરઃ

સુતો ધનં મિત્રમમુત્ર ગચ્છતા ।
સમેતિ સાકં ન સહાયકોઽપિ કો

વિના સ્વધર્મેણ નરેણ વૈ ક્વચિત્॥ ૪૦॥
શિષ્ય ઉવાચ ।
ધર્મસ્ય માર્ગા બહવો મહર્ષિભિઃ 

સન્દર્શિતા   ભુક્તિવિમુક્તિસિદ્ધયે ।
કસ્તેષુ ગમ્યસ્તુ મયાત્મશુદ્ધયે

નિઃશેષધર્મૈકરહસ્યવિદ્ગુરો॥ ૪૧॥

ગુરુરુવાચ ।
વાચા ચ ચિત્તેન ચ કર્મણાપિ યત્

સમ્પાલનં નિત્યમવેક્ષ્ય શાસ્ત્રતઃ ।
સત્યસ્ય તદ્ધર્મમિહોત્તમં બુધાઃ

પ્રાહુસ્તતસ્તં  હિ સમાશ્રયાચિરમ્॥ ૪૨॥
શિષ્ય ઉવાચ ।
ઇદં જગચ્ચિત્રચરિત્રચિત્રિતં

વિનિર્મિતં   કેન કથં કુતસ્તથા ।
મૃષાઽમૃષા વાપિ તતો વિલક્ષણં

ભવેદથાનાદિ કિમાદિમન્મુને॥ ૪૩॥
ગુરુરુવાચ ।
યઃ સર્વગઃ સર્વવિદક્ષરઃ પ્રભુ-

ર્મયાધિપસ્તન્તુરિવોર્ણનાભિતઃ ।
તસ્માદનિર્વાચ્યમિદં પ્રજાયતે

વેગાત્મના ચેદમનાદ્યુદાહૃતમ્॥ ૪૪॥
(વેગશબ્દોઽત્ર પ્રવાહવાચકઃ, પ્રવાહજવયોરપીત્યમરઃ, અમરકોશઃ)

શિષ્ય ઉવાચ ।
સ્વકીયમુદ્દિશ્ય કિલેતરસ્ય વા

પ્રયોજનં કિન્તુ વિનાપ્રયોજનમ્ ।
વિનિર્મિમીતે   જગદેતદીશ્વરો

વદૈતદજ્ઞાનતમોનભોમણે॥ ૪૫॥
ગુરુરુવાચ ।
સદાપ્તકામસ્ય તુ નાત્મહેતવે

ન ચેતરસ્યાપિ ન ચાપ્યહેતુકા ।
જગત્ક્રિયા ક્રીડનમેવ કેવલં

વિભોર્વદતીંહ  તુ વેદવાદિનઃ॥ ૪૬॥
શિષ્ય ઉવાચ ।
નિશાકરેન્દ્રાર્કયમાનલાનિલા

ઘરાઘરાધારનદીનદીશ્વરાઃ ।
ભયેન કસ્યાખિલશક્તિધારિણઃ

સદૈવ ભીતા નિયતિં  ત્યજન્તિ નો॥ ૪૭॥
ગુરુરુવાચ ।
યમીશ્વરાણાં પરમં મહેશ્વરં

તથોદ્યતં વજ્રમપિ શ્રુતિર્જગૌ ।
ભયેન તસ્યાખિલમેવ કમ્પતે

યથેહ રાજ્ઞોઽનુચરાદિકં જગત્॥ ૪૮॥
જડાનિ કર્માણિ પૃથક્ પૃથગ્જનૈઃ

કૃતાનિ ચિત્રાણિ સદા સમન્તતઃ ।
વિબુદ્ધ્ય કાલેન તુ કોઽખિલાર્થવિત્

ફલં દયાલુર્ભગવન્ પ્રયચ્છતિ॥ ૪૯॥
ગુરુરુવાચ ।
યેનેશ્યતે સર્વમિહાન્તરાત્મના

લોકેશ્વરા યસ્ય નિદેશકારિણઃ ।
તેનાખિલં કર્મફલં પ્રસૂયતે

વર્ષાંવુના સસ્યમિવાવિરોધતઃ॥ ૫૦॥
શિષ્ય ઉવાચ ।
દિવાકરો દાહકરો નિશાકર-

સ્તડિદ્ગણશ્ચોડુગણસ્તથાનિશમ્ ।
વિભાતિ કસ્યામિતદીપ્તિદીપિતો

બ્રવીતુ મે સંશયશૈલદેવરાટ્ ॥ ૫૧॥
ન યત્ર સૂર્યો ન નિશાકરસ્તથા

ન ચાપિ વિદ્યુજ્જ્વલનઃ પ્રકાશતે ।
શ્રુતૌ સ્વયઞ્જ્યોતિરુદીરિતશ્ચ યો

વિભાતિ તસ્યાખિલમેવ તેજસા॥ ૫૨॥
શિષ્ય ઉવાચ ।
સદેવનાગાસુરસિદ્ધમાનવં

જગત્સમગ્રં પ્રલયે લયોન્મુખમ્ ।
વિલીયતે કસ્ય તનાવનાશિનો

જગત્પતેર્બ્રૂહિ વિપશ્ચિતામ્પતે॥ ૫૩॥
ગુરુરુવાચ ।

યસ્યોદરેઽનન્તતનોર્મહાત્મનો
બ્રહ્માણ્ડલક્ષાણિ પરિસ્ફુરન્ત્યલમ્ ।

ખદ્યોતકા ભાન્તિ યથા નભોંઽગણે
તસ્મિન્નિદં યાતિ લયં લયેઽખિલમ્॥ ૫૪॥

શિષ્ય ઉવાચ ।
ઇહાસ્તિ દેવઃ ખલુ કસ્તુ પૂજ્યતાં

ગતઃ કથં તસ્ય ભવેચ્ચ પૂજનમ્ ।
સુપૂજિતેનાપિ ચ તેન કિં  ફલં

ભવેદિહામુત્ર વદાશુ મે વિભો॥ ૫૫॥
ગુરુરુવાચ ।
યઃ સર્વગોઽવ્યક્તવપુઃ સ્વસંસ્થિતિ-

ર્યન્મૂર્તયો બ્રહ્મમહેશમાધવાઃ ।
સર્વેશ્વરં વેદવચાંસિ યં જગુ-

ર્દેવાધિદેવં તમવેહિ સન્મતે॥ ૫૬॥
ગુરુરુવાચ ।
ન પુષ્પમાલાભિરસૌ ન ચન્દનૈ-

ર્ન ધૂપદીપાદિનિવેદનૈરપિ ।
પ્રયાતિ તોષં તુ મનોંઽવુજાર્પણાત્

તતોઽચિરં મોક્ષફલં પ્રયચ્છતિ॥ ૫૭॥
શિષ્ય ઉવાચ ।
સ્થલં નિવાસસ્ય ગુરો ક્વ વિદ્યતે

સદૈવ દેવસ્ય કથં ચ ગમ્યતે ।
કથં ભવેત્તસ્ય ચ દર્શનં દ્રુતં

બ્રવીતુ મે તત્ત્વદૃશાં મણિર્ભવાન્॥ ૫૮॥
ગુરુરુવાચ ।
તસ્ય સ્થલં ભૂમિગતં ન ચામ્બરે

પાતાલગં વાપિ સદા હૃદમ્બુજે ।
જાનીહિ તદ્વાસમુપેત્ય ચેતસા

પશ્યન્તિ તં દિવ્યદૃશસ્તુ યોગિનઃ॥ ૫૯॥
શિષ્ય ઉવાચ ।

અહં શરીરં કિમુતેન્દ્રિયાણિ વા
મનોઽથવા પ્રાણગણોઽથવા મતિઃ ।

અથો કિમેષાં તુ સમુચ્ચયોઽસ્મિ કિં
તતઃ પૃથગ્વાત્મવિદાં શિરોમણે॥ ૬૦॥

ગુરુરુવાચ ।
શરીરમેતન્ન તથેન્દ્રિયાણ્યપિ

મનોઽપિ નો પ્રાણગણોઽપિ નો મતિઃ ।
ન ચાપિ ધીમન્નસિ તત્સમુચ્ચય-

સ્તતોઽન્યમાત્માનમવેહિ સાક્ષિણમ્॥ ૬૧॥
શિષ્ય ઉવાચ ।
વિચેષ્ટતે કેન મનઃ પ્રચોદિતં

કરોતિ કેનાસુગણો ગમાગમૌ ।
વપુસ્તથેદં નનુ કેન નીયતે

હૃદિ પ્રવિષ્ટેન ગુરુર્બ્રવીતુ મે॥ ૬૨॥
ગુરુરુવાચ ।
કર્ણસ્ય કર્ણં મનસો મનઃશ્રુતિ-

ર્વાચં ચ વાચો યમસોરસું જગૌ ।
તેનાનિશં યન્ત્રમિવાન્તરાત્મના

સમ્પ્રેરિતં સર્વમિદં પ્રવર્તતે॥ ૬૩॥
શિષ્ય ઉવાચ ।
કર્તૃત્વભોક્તૃત્વમુખં કિમાત્મનઃ

કિં  ધર્મજાલં મનસોઽથવા મતેઃ ।
કિંવેન્દ્રિયાણાં   કિમુતાસુગં ભવે-

દેતદ્દયાલો વદ મે વિનિશ્ચિતમ્॥ ૬૪॥
ગુરુરુવાચ ।
કર્ત્તા તુ નાત્મા ન મનો ન શેમુષી

નૈવેન્દ્રિયાણીહ ન ચાસવસ્તથા ।
નાહઙ્કૃતિર્નાપિ  વપુર્વિવેકિનઃ 

કર્ત્તારમેષાં તુ સમુચ્ચયં વિદુઃ॥ ૬૫॥
શિષ્ય ઉવાચ ।

નિબદ્ધ્યતેઽયં કિલ કેન હેતુના
તથૈવ કેનેહ જનો વિમુચ્યતે ।

બન્ધશ્ચ મોક્ષશ્ચ કિમાત્મકઃ સ્મૃતઃ
કૃપાર્દ્રદૃષ્ટે વદ મે સમાસતઃ॥ ૬૬॥

ગુરુરુવાચ ।
નિબદ્ધ્યતેઽયં વિષયાનુરાગતો

વિરાગતસ્તેષુ વિમુચ્યતે દ્રુતમ્ ।
સ્વભાવતઃ સંસ્ખલનં હિ બન્ધનં

પુનઃ સ્થિતિસ્તત્ર વિમુક્તિરુચ્યતે॥ ૬૭॥
શિષ્ય ઉવાચ ।
જીવો વિભુર્વાણુરુતાપિ મધ્યમો

નાનાઽથવૈકઃ કિમુ મધ્યસઙ્ખ્યકઃ ।
નિત્યોઽથવા કિં  પ્રલયે વિનશ્યતિ

સર્વં તદેતત્કૃપયા વદાશુ મે॥ ૬૮॥
ગુરુરુવાચ ।
નાણુઃ સમસ્તાવયવાનુગો યતો

નો મધ્યમોઽયં પરિણામવર્જનાત્ ।
આકાશવત્સર્વગતો હિ ગીયતે

તસ્માત્ત્વમેનં વિભુમેવ નિશ્ચિનુ॥ ૬૯॥
શિષ્ય ઉવાચ ।
રવિર્યથૈકો નિખિલાક્ષિભાસક-

સ્તથાઽયમાત્માખિલદેહદીપકઃ ।
ઉપાધિભેદાચ્ચ ભવેદ્વ્યવસ્થિતિઃ

પ્રમાણહીના તુ તૃતીયકલ્પના॥ ૭૦॥
ગુરુરુવાચ ।
સમસ્તવસ્ત્વેકવિનાશસાક્ષિણો

ભવેદ્વિનાશો ન કદાપિ કેનચિત્ ।
લયે ભવેચ્ચેદ્વદ કસ્તદાશ્રય-

સ્તતસ્ત્વિમં નિત્યમવેહિ દેહિનમ્॥ ૭૧॥
શિષ્ય ઉવાચ ।

સ્વરૂપમીશસ્ય તુ કિં  વિનિશ્ચિતં
તથાસ્ય જીવસ્ય ચ કિં  વપુર્ભવેત્ ।

કિયત્તયોરસ્તિ તથૈવ ચાન્તરં
બ્રવીતુ મે તત્ત્વવિદાં વરો ભવાન્॥ ૭૨॥

ગુરુરુવાચ ।
માયાયુતં બ્રહ્મ મહેશ્વરં વુધા

જીવં સમેતં ચ વદન્ત્યવિદ્યયા ।
નૈવાન્તરં કિઞ્ચિદુપાધિમન્તરા

સમ્યગ્વિચારેણ તયોઽસ્તુ લભ્યતે॥ ૭૩॥
શિષ્ય ઉવાચ ।
કથં મહામ્ભોધિતરઙ્ગતુલ્યયો -

ર્વિરુદ્ધધર્માસ્પદયોઃ   પરસ્પરમ્ ।
ભવેદિહૈક્યં પરમેશજીવયો-

ર્વદૈતદાત્માનુભવાદ્ભવાર્તિહન્  ॥ ૭૪॥
ગુરુરુવાચ ।
યથાબ્ધિતા ચાપિ તરઙ્ગતા  તયો-

ર્વિહાય   નીરૈક્યમિહોપલક્ષ્યતે ।
અપાસ્ય જીવેશ્વરભાવમીક્ષ્યતે

તથા ચિદાનન્દમયં વિચક્ષણૈઃ॥ ૭૫॥
શિષ્ય ઉવાચ ।
બહૂનુપાયાનવદન્નિહર્ષયો

વિશુદ્ધયેંઽતઃકરણસ્ય નિશ્ચિતાન્ ।
ભવેત્તુ તેષામચિરં વિશોધકો

મહામતે કસ્તમુપાદિશાશુ મે॥ ૭૬॥
ગુરુરુવાચ ।
ન તીર્થયાત્રાભિરિદં ન ચાધ્વરૈ-

સ્તપોભિરુગ્રૈર્ન જપૈર્વ્રતૈરપિ ।
તથા વિશુદ્ધ્યત્યચિરં યથા હરે-

રનન્યચેતઃસ્મરણેન નિત્યશઃ॥ ૭૭॥
શિષ્ય ઉવાચ ।

અનેકશાસ્ત્રાણિ પુરર્ષિપુઙ્ગવૈઃ  
કૃતાનિ સર્વાણિ ચ યુક્તિમન્તિ વૈ ।

પ્રમાણતા તેષુ તુ કસ્ય સમ્ભવે -
દશેષશાસ્ત્રાર્થવિચારસારવિત્॥ ૭૮॥

ગુરુરુવાચ ।
યદ્યદ્ધિ વેદાનુગતં સયુક્તિકં

તત્તત્તુ બાલોક્તમપીહ ગૃહ્યતે ।
તદ્બાહ્યમપ્યમ્બુજજન્મનોદિતં

પ્રામાણ્યમાયાતિ વચો ન કર્હિચિત્  ॥ ૭૯॥
શિષ્ય ઉવાચ ।
ઉપાસનાજ્ઞાનમુતાપિ કર્મ વા

ભવેદ્દૃઢં  કિન્નુ વિમોક્ષસાધનમ્ ।
અથો કિમેતાનિ સમુચ્ચિતાનિ વા

કિમન્યદપ્યસ્તિ તદાપ્તિકારણમ્॥ ૮૦॥
ગુરુરુવાચ ।
નોપાસના નૈવ ચ કર્મ કારણં

મોક્ષસ્ય નૈવાપિ સમુચ્ચયસ્તયોઃ ।
જ્ઞાનં વદન્તીહ તુ તસ્ય સાધનં

નાન્યોઽસ્તિ પન્થા ભવરોગશાન્તયે॥ ૮૧॥
શિષ્ય ઉવાચ ।
ઉપાસનાયાશ્ચ તથૈવ કર્મણો

ભવેદ્વિબોધસ્ય ચ કિન્નુ સાધનમ્ ।
સ્વરૂપમેષાં ચ કિમસ્તિ નિશ્ચિતં

પૃથક્ પૃથગ્બ્રૂહિ વિભો સમાસતઃ॥ ૮૨॥
ગુરુરુવાચ ।
શ્રદ્ધા મનઃસ્થૈર્યમુપાસનસ્ય વૈ

સ્વાસ્તિક્યવિત્તાધિકતાદિકર્મણઃ ।
જ્ઞાનસ્ય વૈરાગ્યવિવેચનાદિકં

વિજ્ઞા વદન્તીહ તુ સાધનં પૃથક્ ॥ ૮૩॥
ગુરુરુવાચ ।

દાનાગ્નિહોત્રાદિ તુ કર્મણસ્તથો-
પાસ્તેશ્ચ ચેતોર્પણમિષ્ટવસ્તુનિ ।

બ્રહ્માત્મનોરૈક્યવિનિશ્ચયં બુધાઃ
પ્રાહુર્વિબોધસ્ય    ચ લક્ષણં પૃથક્ ॥ ૮૪॥

શિષ્ય ઉવાચ ।
કસ્યેહ વૃક્ષસ્ય ફલે સુખાસુખે

શાખાશ્ચ કાસ્તસ્ય મતા મહામતે ।
બીજં ચ મૂલં ચ પદાનિ કાનિ કિં

સઙ્ક્ષેપતો બ્રૂહિ પૃથક પૃથગ્ગુરો॥ ૮૫॥
ગુરુરુવાચ ।
યોઽનેકજન્માર્જિતવાસનાપદઃ 

સઙ્કલ્પમૂલોઽનુભવૈકબીજકઃ ।
ધર્મેતરોત્તુઙ્ગલતોપશોભિતઃ

કર્મદ્રુમસ્તસ્ય ફલે સુખાસુખે॥ ૮૬॥
શિષ્ય ઉવાચ ।
કથં નુ નિર્મૂલનમસ્ય ચાચિરં

ભવેદ્ગુરો કર્મતરોરશેષતઃ ।
નિરૂઢપાદસ્ય ચ ભીતિદાયિનો

દયાનિધે તદ્વદ મે વિનિશ્ચિતમ્॥ ૮૭॥
ગુરુરુવાચ ।
વૈરાગ્યમેવાસ્ય દૃઢં દૃઢાશયાઃ

શસ્ત્રં વદન્તીહ વિવેકસંશિતમ્ ।
તેનૈનમુન્મૂલય બોધવીર્યતો

નાન્યત્તુ તત્સાધનમસ્તિ વૈ ક્વચિત્॥ ૮૮॥
શિષ્ય ઉવાચ ।
સુખાય લોકો યતતે નિરન્તરં

સુખં ચ દુઃખેન સદૈવ મિશ્રિતમ્ ।
અમિશ્રિતં યન્નુ તદાપ્યતે કથં

તદર્થિનં   મે વદ વેદવિદ્ગુરો॥ ૮૯॥
ગુરુરુવાચ ।

યસ્યૈતદાનન્દમહોદધેર્લવં
સર્વં ભવેન્નિર્વૃતમાશ્રિતં જગત્ ।

યત્ર સ્થિતો વેત્તિ ન દુઃખમણ્વપિ
તત્પ્રાપ્યતેઽકામહતાત્મવેદિના॥ ૯૦॥

શિષ્ય ઉવાચ ।
તથૈવ દુઃખાપગમાય જન્તવઃ

સદા યતન્તે સ તુ નૈવ સિદ્ધ્યતિ ।
પદં નુ કિઞ્ચાખિલદુઃખવર્જિતં 

ભવેદ્ભવાંસ્તત્કૃપયા બ્રવીતુ મે॥ ૯૧॥
ગુરુરુવાચ ।
મહેન્દ્રલોકં ભુવનં સ્વયમ્ભુવો

રમેશધામાપિ નગં પિનાકિનઃ ।
પ્રયાતુ પાતાલમપિ પ્રમુચ્યતે

ન દુઃખલેશાત્તુ વિનાત્મસંસ્થિતિમ્॥ ૯૨॥
શિષ્ય ઉવાચ ।
જ્ઞાનોદયાનન્તરમસ્ય દેહિનઃ

કર્ત્તવ્યમસ્તીહ ન કિઞ્ચનાપિ વા ।
ચેદસ્તિ કિં  તત્કૃપયા બ્રવીતુ મે

સમ્યગ્ભવાનાગમગોઽપ્યગોચરઃ॥ ૯૩॥
ગુરુરુવાચ ।
જ્ઞાનામૃતાતૃસમતેર્વિવેકિનો 

નૈવાસ્તિ કિઞ્ચિત્કરણીયતાં ગતમ્ ।
યદ્યસ્તિ તદ્વૃત્તિનિરોધનં  સદા

નાન્યત્કદાપીતિ વદન્તિ સૂરયઃ॥ ૯૪॥
શિષ્ય ઉવાચ ।
ઇમા ધ્વજાગ્રાગ્નિશિખાતડિત્પ્રભા

નદીરયાશ્વત્થદલાલિચઞ્ચલાઃ ।
કથં નિરુદ્ધા નનુ ચિત્તવૃત્તયો

ભવન્તિ તન્મે વદ યોગિનાં પતે॥ ૯૫॥
ગુરુરુવાચ ।

યથા પ્રમત્તા વનદન્તિનઃ ક્વચિત્
પ્રયત્યુપાયેન વિના ન નિગ્રહમ્ ।

તથૈવ યોગેન વિના ન વૃત્તયો
નિરોધનં યાન્તિ તતસ્તમભ્યસેત્॥ ૯૬॥

શિષ્ય ઉવાચ ।
કિં  લક્ષણં તસ્ય વદન્તિ યોગિનો

યોગસ્ય ચાઙ્ગાનિ  કિયન્તિ સન્તિ વૈ ।
નિર્વિઘ્નમાયાતિ   કથં ચ સિદ્ધતાં

યોગીન્દ્ર મે બ્રૂહિ સમાસતઃ સ્ફુટમ્॥ ૯૭॥
ગુરુરુવાચ ।
સન્ત્યજ્ય સઙ્કલ્પવિકલ્પજાલકં

યત્ર સ્થિતિં  યાતિ મનોઽતરાત્મનિ ।
યોગં તમષ્ટાઙ્ગમવેહિ  સ ધ્રુવં

વૈરાગ્યતોઽભ્યાસબલાચ્ચ સિદ્ધ્યતિ॥ ૯૮॥
શિષ્ય ઉવાચ ।
કિં  પૌરુષેણાભિમતં સ્વકર્મણા

પૂર્વાર્જિતેનોત   જનૈરવાપ્યતે ।
વસ્ત્વેતયોઃ કિઞ્ચ બલિષ્ઠમુચ્યતે

સર્વાર્થવિદ્બ્રૂહિ યદેવ નિશ્ચિતમ્॥ ૯૯॥
ગુરુરુવાચ ।
નૈકેન પુંસા તનયઃ ક્વચિદ્યથા

નૈવૈકયા વાઙ્ગનયાપિ  જન્યતે ।
સંયોગમેવાત્ર તથૈવ કારણં

વિદ્ધિ ત્વમાદ્યં ચ બલિષ્ઠમેતયોઃ॥ ૧૦૦॥
શિષ્ય ઉવાચ ।
સર્વત્રગં વેદવચોભિરુચ્યતે

બ્રહ્મોપલાદૌ તુ કથં ન લક્ષ્યતે ।
અસ્મચ્છરીરેષુ યથૈતદઞ્જસા

સર્વજ્ઞ મે બ્રૂહિ વિબોધવૃદ્ધયે॥ ૧૦૧॥
ગુરુરુવાચ ।

સામાન્યતઃ સર્વગતાપિ ભાનુભા
યદ્વદ્વિશેષેણ વિભાતિ દર્પણે ।

બ્રહ્માપિ સર્વત્રગતં મતૌ સ્ફુટં
તદ્વદ્વિભાતીત્યનુભૂયતે બુધૈઃ॥ ૧૦૨॥

શિષ્ય ઉવાચ ।
પરિવ્રજન્નેવ જનો વિમુચ્યતે

ગૃહેપિ તિષ્ઠન્કિમુ વા દયોદધે ।
તયોશ્ચ કિં  તત્ર વિમોક્ષકારણં

વદૈતદામ્નાયવચોઽનુરોધતઃ॥ ૧૦૩॥
ગુરુરુવાચ ।
વિશેષતો ન્યસ્તગૃહો વિમુચ્યતે

ક્વચિદ્ગૃહસ્થોઽપિ  ચ પૂર્વયત્નતઃ ।
ન ચેહ કશ્ચિન્નિયમોઽસ્તિ પક્ષિણોઽ-

ભવન્મૃગાશ્ચાપિ યતો વિવેકિનઃ॥ ૧૦૪॥
ગુરુરુવાચ ।
શવોપમં દેહમિમં વિલોકય-

ન્નટેદિમાં યસ્તુ ધરાં ગતસ્પૃહઃ ।
અસક્તચેતાઃ સમદર્શનઃ ક્ષમી

શુચિર્દયાલુઃ સ વિમુચ્યતે યતિઃ॥ ૧૦૫॥
ગુરુરુવાચ ।
યથાપ્તિતુષ્ટોઽનૃતરાગવર્જિતઃ 

સ્વધર્મનિષ્ઠોઽતિથિપૂજકઃ શુચિઃ ।
જિતેન્દ્રિયો વૃદ્ધજનાનુગઃ ક્ષમી

વિચારશીલશ્ચ ગૃહેપિ મુચ્યતે॥ ૧૦૬॥
શિષ્ય ઉવાચ ।
શમં ગતો મેઽખિલસંશયજ્વરો

ભવન્મુખામ્ભોજવચોમૃતદ્રવૈઃ ।
વનેઽથવા કિં  સદને વિહારિણા

મયા કથં સ્થેયમિહાધુના ગુરો॥ ૧૦૭॥
ગુરુરુવાચ ।

શરીરતઃ કર્મ સમારચન્ બહિ-
ર્ગતાન્તરાસક્તિરમિત્રમિત્રયોઃ ।

સમઃ સતાં સેતુમલઙ્ઘયઁસ્તત -
સ્તપોવને વા સદને રમસ્વ ભોઃ॥ ૧૦૮॥

ગુરુરુવાચ ।
મનોભ્રમં વિશ્વમિદં ચરાચરં

વિલોકયન્નાત્મરતિર્ગતૈષણઃ ।
વિનિર્મમો માનમદાદિવર્જિત  -

સ્તપોવને વા સદને રમસ્વ ભોઃ॥ ૧૦૯॥
ગુરુરુવાચ ।
અહં હરિઃ સર્વમિદં ચ તન્મયં

તતોઽન્યદાસીન્ન ભવિષ્યતિ ક્વચિત્ ।
ઇમં દૃઢં નિશ્ચયમન્તરાસ્થિત-

સ્તપોવને વા સદને રમસ્વ ભોઃ॥ ૧૧૦॥
તતઃ સમભ્યર્ચ્ય ગુરું મુહુર્મુહુઃ

પ્રણમ્ય ચૈવામુદિતાશયોઽગમત્ ।
સુખેપ્સુરેકાન્તનિકેતનં તતો

જગામ સન્ત્યક્તતનુઃ પરં પદમ્॥ ૧૧૧॥
ઇમં મુમુક્ષુઃ સુમુમુક્ષુમોક્ષદં

વિચારયેદ્યસ્તુ વિચારદીપકમ્ ।
સમાહિતઃ સોઽસ્તસમસ્તસંશયઃ

પુનર્ભવં યાતિ ન યાતિ તત્પદમ્॥ ૧૧૨॥
વિચારદીપકઃ સોઽયં મનોવિષ્ણ્વાલયેઽર્પિતઃ   ।
બ્રહ્માનન્દાભિધાનેન યતિના હરિતુષ્ટયે॥ ૧૧૩॥
શ્રીમત્પરમહંસસ્વામિબ્રહ્માનન્દવિરચિતઃ
શ્રીવિચારદીપકઃં સમ્પૂર્ણઃ ।
હરિઃ ૐ॥

